საინფორმაციო სესია კოვიდ19-ის თაობაზე

16.04.2020

მ.წ. 16 აპრილს გაიმართა ჯანმრთელობის მსოფლიო ორგანიზაციის ვირტუალური საინფორმაციო სესია, რომელსაც ესწრებოდნენ ჟენევაში აკრედიტებული მისიების წარმომადგენლები.

სესიაზე WHO-ს გენერალურმა დირექტორმა, ტედროს გებრეიეუსმა შეაჯამა ვირუსის გავრცელების კუთხით მსოფლიოში არსებული ვითარება და აღნიშნა, რომ კოვიდ19-ით დაინფიცირებულთა და გარდაცვლილთა რიცხვმა საგანგებო ნიშნულს მიაღწია. ამასთან, განაცხადა, რომ ვირუსის გავრცელების მიუხედავად, ზოგიერთმა ქვეყანამ უკვე დაიწყო ნაბიჯების გადადგმა ეკონომიკის საქმიანობისა და სოციალური დისტანცირების შემზღუდველი ზომების გაუქმების მიზნით. 


გენერალურმა დირექტორმა რამდენიმე ფაქტორი გამოყო, რომელთა გათვალისწინებითაც უნდა მოიხსნას ქვეყნების მიერ დაწესებული შემზღუდველი ზომები: 
· მდგომარეობა, როდესაც ვირუსის გავრცელება კონტროლირებადია; 

· მდგომარეობა, როდესაც ჯანდაცვის სისტემაში არსებული რესურსები იძლევა იდენტიფიცირებული შემთხვევების კვალის/კონტაქტების დადგენის შესაძლებლობას;

· ჯანდაცვის სისტემა უზრუნველყოფილია სათანადო სამედიცინო ინფრასტრუქტურითა და საკმარისი სამედიცინო პერსონალით;

· მართვას ექვემდებარება ქვეყანაში იმპორტირებული შემთხვევები და შემცირებულია იმპორტირებული შემთხვევებისგან ვირუსის გავრცელების რისკები;

· პრევენციული ზომები ხორციელდება წესების დაცვით.

გენერალური დირექტორის მიერ ასევე აღინიშნა რიგ ქვეყნებში ვირუსის გავრცელების პირობებში გაზრდილი ადამიანის უფლებების დარღვევის შემთხვევების შესახებ. 

ბრიფინგზე განხილულ იქნა ცხოველთა ბაზრობების გახსნის საკითხიც. აღინიშნა, რომ ცხოველთა და ცხოველური წარმოშობის საკვების ბაზრები შესაბამისი რეგულაციების და ჰიგიენური ნორმების დაცვით, ეტაპობრივად უნდა დაუბრუნდეს ნორმალურ ფუნქციონირებას. WHO აქტიურად თანამშრომლობს FAO-სთან და გაეროს-ს სხვა სააგენტებთან ქვეყნებისთვის ინდივიდუალურ საჭიროებებზე მორგებული რეკომენდაციების შემუშავების მიზნით. 

WHO-ს სამდივნომ წარმოადგინა ინფორმაცია ორგანიზაციის მიერ მომზადებულ ახალ სახელმძღვანელო პრინციპებზე კლინიკური მკურნალობის, ინფექციის პრევენციისა და კონტროლის საკითხებზე. იხ. ბმული https://www.who.int/emergencies/diseases/novel-coronavirus-2019/technical-guidance 
ამასთან, შეხვედრაზე განხილულ იქნა წევრი ქვეყნებისთვის საჭირო მარაგებით უზრუნველყოფის დაფინანსების საკითხი. აღინიშნა, რომ გაერო-ს შესაბამის სააგენტოებთან თანამშრომლობით, მიმდინარეობს მუშაობა ქვეყნებისთვის საჭირო მარაგების მომზადების მიზნით. ხაზი გაესვა წევრი ქვეყნების მხრიდან დაბალანსებული მიდგომის აუცილებლობას ეკონომიკური სტაბილურობის შენარჩუნებისა და საზოგადოებრივი ჯანდაცვის სფეროში არსებულ გამოწვევებზე რეაგირების მიზნით. 

აღსანიშნავია, რომ მ.წ. 15 აპრილს, WHO-სთვის დაფინანსების შეჩერების თაობაზე შშ-ს პრეზიდენტის, დონალდ ტრამპის მიერ გაკეთებულ განცხადებასთან დაკავშირებით, სესიაზე განმარტება გააკეთა ჟენევაში აშშ-ს მუდმივმა წარმომადგენელმა, ენდრიუ ბრემბერგმა, რომელმაც განაცხადა, რომ აშშ იმ პოლიტიკის ერთგული რჩება, რომელიც კოვიდ19-თან გლობალურ დონეზე ბრძოლას გულისხმობს. ხაზი გაუსვა WHO-ს და წევრი ქვეყნების თანამშრომლობის მნიშვნელობას კლინიკური ცდების, ტესტებისა და სხვა საჭირო ინფორმაციის დროულად  და ღიად გაზიარების კონტექსტში ვირუსთან ბრძოლაში საჭირო ზომების გასატარებლად. ხაზი გაუსვა WHO-ს როლს სტანდარტების და ნორმების შემუშავის თვალსაზრისით. აშშ აფასებს WHO-ს მიერ გაწეულ ძალისხმევას, თუმცა გლობალურ დონეზე დაგვიანებულმა რეაგირებამ სერიოზული საფრთხის წინაშე დააყენა მსოფლიო. აშშ ძალისხმევას არ დაიშურებს გადადგას შემდგომი ნაბიჯები გლობალურ საფრთხეებთან ბრძოლაში. ქვეყანა განაგრძობს WHO-სთან და სხვა საერთაშორისო ორგანიზაციებთან მუშაობას პანდემიის დამარცხებისა და საზოგადოებრივი ჯანდაცვის სფეროში კრიზისის თავიდან აცილების მიზნით. WHO-მ მნიშვნელოვანი როლი შეასრულა საერთაშორისო მგზავრობაზე შეზღუდვების დაწესებაში, თუმცა ამ ეტაპზე იცვლება პოზიცია.
დაფინანსების საკითხზე განცხადებები გააკეთეს ჟენევაში ევროკავშირის, ნიდერლანდების, შვედეთისა და კანადის წარმომადგენლებმა და გამოხატეს მზადყოფნა ფინანსური რესურსების მობილიზების თვალსაზრისით.

აშშ-ს განცხადების პასუხად, WHO-ს წარმომადგენლების მხრიდან აღინიშნა, რომ კლინიკურ ცდებზე ყველა დაინტერესებულ პირს აქვს წვდომა. მიუხედავად იმისა, რომ სპეციალური პანელი ვაქცინის თემაზე ორგანიზაციაში არ  შექმნილა, ვაქცინის თემაზე მეცნიერთა ჯგუფი მუშაობს და ნორმატიულ რეკომენდაციებს გასცემს.

შეხვედრის დასასრულს აღნიშნა, რომ მ.წ. 21 აპრილს იგეგმება ვირტუალური შეხვედრა WHO-ს წევრი ქვეყნების ჯანდაცვის მინისტრების/სამინისტროს წარმომადგენლების დონეზე და თითოეული რეგიონული ჯგუფიდან ერთ ქვეყანას მიეცემა შესაძლებლობა ვირუსთან ბრძოლაში წარმატებული გამოცდილების თვალსაზრისით.
